	ДЭЛГЭРЭНГҮЙ ТАНИЛЦУУЛГА

Монгол Улсын засаг захиргаа, нутаг дэвсгэрийн нэгж, түүний удирдлагын тухай хуулийн төслийн талаар

Монгол Улсын засаг захиргаа, нутаг дэвсгэрийн нэгж, түүний удирдлагын тухай хуулийн 11 дүгээр зүйлийн хэрэгжилтийн үр дагаварт хийсэн үнэлгээ үндэслэн Монгол Улсын засаг захиргаа, нутаг дэвсгэрийн нэгж, түүний удирдлагын тухай хуульд өөрчлөлт оруулах тухай хуулийн төслийг 3 зүйлтэйгээр боловсруулсан. 

Хууль тогтоомжийн тухай хуулийн 24 дүгээр зүйл, Монгол Улсын Засгийн газрын 2016 оны 59 дүгээр тогтоолоор баталсан “Хууль тогтоомжийн төсөл боловсруулах аргачлал”-д заасны дагуу хуулийн төслийн бүтцийг дараах байдлаар тогтоосон болно. Тухайлбал,  Монгол Улсын засаг захиргаа, нутаг дэвсгэрийн нэгж, түүний удирдлагын тухай хуулийн зарим зүйлээс үг хасахтай холбогдсон өөрчлөлтийг хуулийн төслийн 1 дүгээр зүйлд, харин зүйлийн хэсэг, заалтыг бүхэлд нь хүчингүй болгохтой холбогдсон өөрчлөлтийг хуулийн төслийн 2 дугаар зүйлд, хуулийг дагаж мөрдөх хугацааг хуулийн төслийн 3 дугаар зүйлд тус тус эрэмбэлэн тусгасан. Үүнд:

Хуулийн төслийн 1 дүгээр зүйлд Монгол Улсын засаг захиргаа, нутаг дэвсгэрийн нэгж, түүний удирдлагын тухай хуулийн 32 дугаар зүйлийн 32.9 дэх хэсгийн “дарга, хорооны хэсгийн ахлагч нараас” гэснийг “даргаас” гэж өөрчлөлтийг тусгасан. 

Монгол Улсын засаг захиргаа, нутаг дэвсгэрийн нэгж, түүний удирдлагын тухай хуулийн 32 дугаар зүйлийн 32.9 дэх хэсэгт “Баг, хорооны иргэдийн Нийтийн Хурлын Зөвлөл нь иргэдийн төлөөллөөс гадна баг, хорооны Засаг дарга болон Хуралдааны дарга, хорооны хэсгийн ахлагч нараас бүрдэх бөгөөд гагцхүү иргэдийн Нийтийн Хурлын шийдвэрийг хэрэгжүүлэх ажлыг зохион байгуулах, дараагийн хуралдаанд бэлтгэх, хуралдааныг товлон зарлах үүрэгтэй...” гэж заасан хорооны иргэдийн Нийтийн Хурлын Зөвлөлийн бүрэлдэхүүнээс “хорооны хэсгийн ахлагч”-ийг хасахаар өөрчлөлтийг оруулах бөгөөд уг өөрчлөлт нь хуулийн төслийн 2 дугаар зүйл буюу Монгол Улсын засаг захиргаа, нутаг дэвсгэрийн нэгж, түүний удирдлагын тухай хуулийн 11 дүгээр зүйлийн 11.2 дахь хэсгийг хүчингүй болсонд тооцсонтой холбоотойгоор оруулж байгаа өөрчлөлт юм.

Хуулийн төслийн 2 дугаар зүйлд Монгол Улсын засаг захиргаа, нутаг дэвсгэрийн нэгж, түүний удирдлагын тухай хуулийн 11 дүгээр зүйлийн 11.2 дахь хэсэг, 61 дүгээр зүйлийн 61.1.20 дахь заалтын тус тус хүчингүй болсонд тооцохоор тусгасан. 

Монгол Улсын засаг захиргаа, нутаг дэвсгэрийн нэгж, түүний удирдлагын тухай хуулийн 11 дүгээр зүйлийн 11.2 дахь хэсгийн “Хороо нь хэсгийн зохион байгуулалттай байна. Хэсгийн хуваарийг хүн амын суурьшил, өрхийн тоог харгалзан дүүргийн иргэдийн Төлөөлөгчдийн Хурал тогтооно.” гэсэн заалт Монгол Улсын Үндсэн хуулийн Тавин долдугаар зүйлийн 1 дэх хэсгийн  “Монгол Улсын нутаг дэвсгэр засаг захиргааны хувьд аймаг, нийслэлд, аймаг нь суманд, сум нь багт, нийслэл нь дүүрэгт, дүүрэг нь хороонд хуваагдана.” гэж заасантай зөрчилдөж байгаа тул уг заалтыг хүчингүй болгохоор хуулийн төсөлд тусгасан. 
Хорооны хэсэгтэй холбоотой зохицуулалтыг хүчингүй болгож байгаатай холбоотойгоор мөн хуулийн 61 дүгээр зүйлийн 61.1.20 дахь заалт буюу “харьяалах хэсгийн ахлагч нарыг томилж, үйл ажиллагааг нь удирдах;” гэсэн Хорооны Засаг даргын бүрэн эрхийг хүчингүй болсонд тооцох өөрчлөлтийг тусгасан.
 
 Хуулийн төслийн 3 дугаар зүйлд уг өөрчлөлт оруулах тухай хуулийг 2027 оны 01 дүгээр сарын 01-ний өдрөөс эхлэн дагаж мөрдөх заалтыг тусгасан.

